
Кереш.
                                                                                  Балкы, Әтнә, илем киңлегендә

                                                                                  Хезмәтләрен белән шөһрәт ал,

Тап төшермә, халкым, исемеңә,

                                                                                 Мәңге шулай горур булып кал!

     Туган җир табигате һәркем өчен якын. Кешенең бу дөньяга туганчы, ана карынында чагында ук, яшәеше табигать белән нык бәйле. Кеше туып, азрак үсә төшкән саен, аның өчен күп нәрсәләрнең таныш булмавын аңлый. Әкренләп үскән саен кеше тирә-юньгә игътибар итә башлый. Бигрәк тә туган җир һәркем өчен якын, андагы һәр нәрсә кешенең хәтерендә уелып кала.

     Беренче тапкыр, Күлле Киме, Кышлау, Олы Әтнә, Олы Мәңгәр волостьлары кушылудан, 1930 елның 10 августында Әтнә районы оеша. Өч дистә мөстәкыйль яшәгәннән соң, 1963 елны Арча районы белән берләштерелә. 1990 елны Арча районыннан аерылып чыгып, яңадан Әтнә районы торгызыла.
    Әтнә районының мәйданы 681 кв.км, ягъни республиканың 1 проценты территориясен алып тора. Биләгән мәйданы буенча ул Татарстанда иң кечкенә район. Районның иң төньяктагы авылы Чишмәле Сап булса, иң көньяктагысы Ябынчы авылы. Иң көнбатышка урнашкан авыл-Ары, ә иң көнчыгышта-Бәхтияр авылы. Төньяктан  көньякка 43 км чамасы булса, көнбатыштан көнчыгышка 35 километрга якын. Әтнә районы Татарстанның  төньяк – көнбатышында, республикабыз башкаласы Казанга якын урнашкан. Ул Татарстанның Арча һәм Биектау, Мари Иле республикасының Морки районнары белән чикләшә.Барлык чикнең озынлыгы 180 километр чамасы, шуның 65 километры Арча районына, 60 километры Морки районына, ә 55 километры Биектау районына туры килә. 
Эзләнү эшенең максаты.

    Эзләнү эшенең төп максаты булып,  Әтнә районының географиясен өйрәнү, үзебез яшәгән җирлекнең тарихы  белән танышу  тора.
Эшнең эчтәлеге.

     Әтнә Көнчыгыш Европа тигезлегенең көнчыгыш өлешенә урнашкан. Җир өсте - рельеф ерымлы – балкалы, калкулы, дулкынсыман тигезлек. Районның көнчыгыш өлешенә шактый биек Вятка увалларының көньяк  итәге үтеп керә. Районның иң биек урыны шуңа да Ары авылы янында, 224 метрга тигез. Иң түбән урын Атамыш авылы янында, сазлыкта- Ашыт буенда- 91 метр.

    Елга үзәннәре, “коры елгалар”- балкалар, ерымнар- җир өстендә иң киң таралган рельеф формалары. Иң зур елга үзәннәре- Ашыт, Үртәм, Симет елгасы үзәннәре. Җир асты сулары  эшчәнлеге  нәтиҗәсендә карст бүрәнкәләре, текә тау битләрендә шуышмалар барлыкка килгән.
Безнең район Көнчыгыш Европа платформасында урнашкан. Җир кабыгын төзүче платформаның кристаллик фундаменты 1800 метр тирәнлектә ята. Палеозой эрасының Пермь системасында барлыкка килгән тау токымнары җир өстенә үк чыгып торалар.Югары Пермь катламнары Уфа, Казан, татар ярусларына бүләләр. Текә яр кырыйларында татар ярусының “чуар катламнары” иң өскә үк чыгып тора. Татар ярусы катлам-катлам булып яткан төрле төстәге балчык, ком, известьташ, мергель, доломит һәм комташтан тора. Татар ярусы астында караңгырак төстәге тау токымнарыннан торган казан ярусы ята. Күп урындагы казан ярусының пластилин сыман тыгыз балчыгы беренче суүткәрмәүчән катламны тәшкил итә, аларны инеш-елга юлларында очратырга була. Кайбер урыннарда татар ярусының өстендә бары тик туфрак кына булса, субүләр калкулыкларда, аларның итәкләрендә, елга үзәннәрендә антропоген чоры утырмалары очрый. Ашыт, Үртәм, Симет елгасы үзәннәрендәге сазлыкларда торф барлыкка килгән.
     Соңгы 4-5 гасыр эчендә район территориясендәге урманнар кисеп бетерелгәч, рельеф бик нык үзгәргән.

    Рельеф кеше эшчәнлеге нәтиҗәсендә бүген дә үзгәрүен дәвам итә. Дамбалар өябез, бульдозер белән ишеп буалар төзибез, чокырлар калдырып торф, таш, балчык, ком алабыз. Ашыт, Үртәм елгасы ярларына экскаватор белән казып балчык өябез, шуның нәтиҗәсендә басудан агып төшкән ләм болында кала.
    Районда кирпеч сугу өчен кызыл балчык, известьташ, доломит, торф, ком ятмалары бар. Акбарс карьерыннан  юлга түшәү  өчен вак таш- доломитланган известьташ алына.

    Әтнә районы уртача климат поясында ята. Анда уртача континенталь климат. Район үзәге Олы Әтнәдә еллык уртача температура +2,3 градус. Январь изотермасы -14 градус, ә июль изотермасы +18,8 градус. Еллык явым-төшем 451 мм. Елда кояшлы көннәр саны 260 ка җитә. Гадәттә кыш уртача салкынлыкта, ә җәй уртача эсселектә була. Ләкин кайбер вакытларда бик эссе җәйләр (+36 градус, 1972 ел), яки бик салкын кышлар (-48 градус, 1978 ел) да күзәтелгәне бар. Әтнәдә елга 120 көн салкыннар күзәтелми, уртача 155 көн кар ята.
   Әтнә районының тагын бер горурлыгы- “Ашыт” заказнигы.Ул Ашыт елгасы үзәненең урта бер өлешенә урнашкан.

“Әй Ашытым, мин гашыйкмын

Бормаланып аккан суыңа.

Әтнәм минем, сөеп туймас илем, 

Дәртле моңнар өстә җырыма”-

дип юкка гына җырламыйлар.  “Ашыт” Дәүләт комплексы табигать сакланышы (заказнигы) 1997 елның 15 сентябрендә Татарстан Республикасы Министрлар Кабинеты карары нигезендә оешты. Заказникның  мәйданы – 2700 гектар.  Ашыт Арча районыннан башланып, Әтнә һәм Биектау районнары аша агып 
үтеп, Мари Иле республикасында сул яктан Илләт елгасына коя. [image: image2.png]



Ашытның озынлыгы 83 километр. Ашытка уң яктан Үртәм, Өлә, Күәм, Шашы, Оры, ә сул яктан Симет елгалары коя. Район аша Илләтнең сул кушылдагы булган Шура елгасы агып үтә. Чишмәле Сап ягындагы инешләр шушы елгага коялар. Ары һәм Яңа Бәрәскә ягындагы инешләр үзләренең суларын Илләткә илтәләр. Комыргуҗа һәм Сәрдә ягындагы инеш һәм елгалар Казансуга коялар. Райондагы барлык елгалар җир асты, яңгыр һәм кар сулары белән туеналар, яз көне ташыйлар. 
    Безнең районда тугай, карст, суффозия һәм казылма күлләр очрый. Тугай яки иске үзән күлләре Ашыт елгасы үзәнендә бар. Су сеңеп иңүдән барлыкка килгән сай гына суффозион күлләр басу урталарында була. Мәсәлән:  Ары авылы янында  басудагы -“Өлә” күле. Гадәттә мондый күлләрдә су яз көне генә була, җәй кибеп бетә. Ары авылы уртасында бик матур карст һәм суффозия күлләре бар. Элек район елгаларында су режимын көйләп торучы бик күп су тегермәне буалары булса, хәзер дә кайбер елгаларда сугару өчен төзелгән буаларны күрергә мөмкин. Ашыт буенда һич кенә дә киптерергә ярамаган сазлыклар бар.
    Район катнаш урманнар зонасында ята. 2-3 гасыр элек кенә Ашытның уң як ягы тоташ урманнардан торган. Бүген, элек урман булган урыннарда антропоген табигый комплекслар: авыллар, кырлар, фермалар, юллар, болыннар, ындыр табаклары, машина – трактор парклары. Районның бары 10 процент территориясе урман белән капланган. Безнең басуларга күпсанлы буй урманнар(посадкалар) гына ямь биреп тора.
     Көлсу, кәсле - көлсу, ачык соры, соры, караңгы-соры урман туфраклары- безнең район басулары өчен характерлы туфраклар. Ашлаганда, дөрес агротехник алымнар кулланганда, бу туфраклардан югары уңыш алырга була.

     Әтнә районында урманнарга хас җәнлекләрне- тиенне, сасы көзәнне, селәүсенне, тукранны да, дала, басу – кырларга хас булганнарын-йомран, әрлән, тургай, тилгәнне дә очратырга  була. Кабан дуңгызы, кондыз, америка чәшкесе, янутсыман эт, ондатра безнең якларга акклиматизация өчен җибәрелгән.  
    Әтнә районында 14400 дән   артык кеше яши, халык тыгызлыгы- 1 километр квадратка 22 кеше. Районда яшәүчеләрнең 45,5% проценты ирләр, 54,5 проценты хатын – кызлар. Хезмәт яшендәгеләр  50,2 процент, яшьләр 23,6%., ә өлкәннәр 26,2%. Бер гаиләдә уртача 3,7 кеше.  Районның иң зур авыллары: Олы Әтнә, Түбән Бәрәскә, Бәрәзә, Күәм, Олы Мәңгәр. Республиканың башка районнарыннан аермалы буларак, Әтнә районында нигездә татарлар яши.

    Әтнә районы авыл хуҗалыгы районы булып санала. Районның 59,1 мең га, ягъни 87% җирен, авыл хуҗалыгы җирләре тәшкил итә. Шуның 48,7 мең га сөрүлек җирләр, 1,3 мең га печәнлекләр, 9,1 мең га көтүлекләр алып тора.Район бөртекле ашлык, терлек азыгы үстерү һәм терлекчелек тармагы буенча специальләшкән. Район республикада уңыш җыеп алу буенча алдынгы урында, ә сөт җитештерү буенча беренчелекне бирми.

Йомгаклау.

     Районыбыз яңадан оешуга быел- 20 ел. Әйе, бу чор район тормышында бер мизгел генә булса да, шул дәвердә Әтнә танымаслык булып үзгәрде.Халыкның гомерлек моң-зары –юлсыз юллар газабын гына искә алсаң да, исләр китәрлек- бүген инде артта калды. Авылларга асфальт юллар бара, тыкрыкларга кадәр таш юл түшәлеп килә.  Район үзәге Олы Әтнәдән биш юнәнелештә: Казан-Әтнә, Казан-Күлле Киме, Казан – Чишмәле Сап, Арча- Түбән Көек, Казан- Ары маршрутлары буенча автобуслар йөри. Район авыллары газлаштырылып бетте. Яңа мәктәпләр, халык теленә “кече РКБ” дип кергән район үзәк хастаханәсе, суд, прокуратура биналары һәм башка бик күп социаль-көнкүреш объектлары сафка басты. Авылыбыз Түбән Көектә дә бер ел эчендә төзелеп, 2008 нче елның 6 нчы декабрендә үз эченә 8 объектны берләштергән социаль  үзәк ачылды. Социаль үзәкне президент Минтимер Шәрип улы Шәймиев ачты. Искиткеч кыска вакыт эчендә республиканың район үзәкләрендә генә түгел, күп шәһәрләрдә тиңе булмаган Мәдәният һәм спорт үзәге төзелде. Район сәнгать мәктәбе, укучылар йорты, балаларның җәйге лагеры (“Чулпан” исемен йөртә), балалар бакчалары, мәдәният учреждениеләре- боларның  һәммәсе  районның  казанышлары.
    Менә шундый тарих сәхифәләренә гаять бай, табигатьнең гаҗәеп бер гүзәл төбәгенә урнашкан серле вә сихри як ул - Әтнә ягы.

